
Balioztatze energetikotzat hartu du zaborrak erraustea Bruselak 

2020rako plastikoaren, beiraren eta paperaren erdia birziklatzea agindu du Europako Parlamentuak 

Erredakzioa 

Donostia 

Energia eraginkortasun maila batzuk betetzen diren bitartean, balioztatze energetikotzat hartuko da zaborrak erraustea. Hala jasotzen da Europako Parlamentuak atzo onartu zuen hondakinen inguruko zuzentarau berrian. Horrekin batera, hondakinen kudeaketan gobernuek jarraitu beharreko lehentasunen mailaketa egiten da zuzentarauan. Prebentzioa, berrerabiltzea, birziklatzea, balioztatzea eta deuseztea dira hurrenez hurren maila horiek. Zaborren kudeaketaren inguruko arauak bateratzea eta bost urtean haien sorrera gutxitzea dira zuzentarauaren helburu nagusietako batzuk. 

Duela hiru urte erabaki zuen Europako Parlamentuak hondakinen inguruko araudia aldatzea. Indarrean zegoena 1975ekoa zen, eta ezinbestekoa ikusten zuten egungo erronkekin nahiz egoerarekin bat zetorren zuzentarau bat egitea. Errausketak izan behar duen izaera izan da eztabaidagai nagusietakoa hiru urte hauetan. Batzuk energia balioztatzeko baliabide gisa hartu behar dela defendatu dute; beste batzuek, aldiz, hondakinak deuseztatzearekin parekatu behar dela. Orain arte indarrean zegoen araudiaren arabera, errauste planak hondakinak deusezteko azpiegiturak ziren, eta ez energia balioztatzeko azpiegiturak. 

Nahiz eta hasiera batean aurka agertu, orain arteko araudia aldatu eta balioztatze energetikoaren alde egin zuen atzo Europako Parlamentuak. Haren arabera, erabaki hori bat dator Europako Batasunak dituen helburu energetikoekin. Hemendik sei urtera berrazter daiteke adostutakoa. 

Zuzentarauren inguruko txostena egin duen Caroline Jackson parlamentariaren esanetan, atzo onartutako erabakiak garbi uzten du hondakinen balio energitekoa. Gainera, Jacksonen esanetan, eraginkortasun energetiko maila altua izatera bultzatzen ditu errauste plantak. «Errauste planta aurrerakoienak izango dira aurrera egingo dutenak». 

Europako Parlamentuak emandako datuen arabera, egun 3,5 tona zabor sortzen ditu urtean Europako Batasuneko biztanle bakoitzak. Hondakin horien %18a erraustu egiten da, % 49a zabortegietara eramaten eta %27a erraustu. Horrenbestez, sortzen den hondakinen heren bat gutxiago birziklatzen da egun Europako Batasuneko herrialdeetan. 

2020rako, ordea, sortzen den paperaren, plastikoaren eta eta beiraren erdia birziklatuko dela bermatu beharko dute gobernuek; baita eraikuntzak eta eraisteek sortzen dituzten hondakin ez toxikoen %70. Helburu horiek lotesleak izango dira, eta ez jarraitu beharreko aholkuak orain arte bezala. Gobernuek zaborren kudeaketarako plan bat bat izan beharko dute. Horren barruan hondakinen kudeaketa nola egiten duten azaltzearekin batera, zaborren sorrera gutxitzeko programa bat aurkeztu beharko dute, besteak beste. 

